
DayAshatakam

દયાશતકમ્

શ્રેયાંસિ સન્દિશતિ કન્દળયત્યમન્દં
આનન્દમસ્ય દળયત્યઘવૃન્દમાર્તીઃ ।

ધૂનોતિ, કિઙ્કરયતિ દ્રુહિણાદિકાંશ્ચ
માતસ્તવૈષ ઉદયો હિ દયે પુરારેઃ॥ ૧॥

કલ્યાણિ શૈલતનયાકમનાનુકમ્પે
ત્વં યત્ર યત્ર વિતનોષિ પદાર્પણાનિ ।

પ્રાગેવ પદ્મજવલોન્મથનાદિલક્ષ્મ્યઃ
પ્રાદુર્ભવન્ત્યવહિતાઃ ખલુ તત્ર તત્ર॥ ૨॥

મન્દસ્મિતં મદનસુન્દરમિન્દુરેખા-
સન્નદ્ધશેખરમુમાસખમુદ્વહન્તી ।

દિવ્યં વપુઃ કિમપિ દૃક્પથગાઽનઘાનાં
માતર્મુદં હિ તનુષે મહતીં  દયે ત્વમ્॥ ૩॥

દિવ્યં વપુસ્તદનુસન્દધતઃ પુરારેઃ
કાંશ્ચિત્ ગુણાન્ જગતિ કેચન નિર્વિશન્તિ   ।

આખ્યામૃતોર્મિરસિકાસ્ત્વપરેઽભિનન્દ  -
ન્ત્યસ્તાધયઃ શિવદયેઽમ્બ તવાવલમ્બાત્॥ ૪॥

આખણ્ડલોઽયમિતિ કશ્ચિદખણ્ડિતશ્રીઃ
વિત્તેશ્વરોઽયમિતિ વિશ્રુતવૈભવોઽન્યઃ ।

ધાતેતિ કોઽપિ જગતાં જનકસ્તવામી
કલ્યાણ્યુમેશકરુણે પરિણામભેદાઃ॥ ૫॥

ઈશો હરઃ સ જગતાં નનુ તસ્ય ચ ત્વં
ઈશા પરાર્તિવિનિરાકૃતિરાકૃતિસ્તે     ।

તન્મામકાર્તિહરણં   કરુણે ન ચેત્ત્વં
ધત્સે કથં કથય દેવિ તવાત્મલાભઃ॥ ૬॥

દયાશતકમ્

દાક્ષાયણીસહચરે ગરળગ્રહેણ
દત્તાભયે વિરચિતેઽમ્બ દયે ભવત્યા ।

અશ્વદ્વિપાપ્તિરમરેશિતુરચ્યુતસ્ય
શ્રીકાન્તતા દિવિષદામમૃતાશિતા ચ॥ ૭॥

ક્રૂરેણ હન્ત ગરળેન ગળેઽનલેન
ફાલે શિરસ્યપિ તરઙ્ગવતીઝરેણ  ।

ક્રાન્તં ત્વદધ્વગતમાતનુષે દયે સ્વા-
ધીનેશ્વરા ભવસિ કઃ કિમિહાભિધત્તામ્॥ ૮॥

કાચિત્ ત્વદીયકણિકા મણિકાઞ્ચનાદ્યૈઃ
અર્થૈર્ધિનોત્યમુમિહારુચિહેતુરન્યા   ।

ઉલ્લાસયત્યુડુપતિશ્રિતમૌળિસીમ્નિ
ત્વદ્ધામ્નિ તે હિ કરુણે સરણિર્વિચિત્રા  ॥ ૯॥

ભીષામહદ્ભયગિરોઽતિભયઙ્કરત્વં
યસ્યાહુરુગ્ર ઇતિ ભીમ ઇતિ પ્રથા ચ ।

ક્ષિપ્ત્વૈવ દાસયસિ દેવિ દયે તમેનં
હા જિહ્વયૈતદભિધાસ્પૃશિ પુલ્કસેઽપિ॥ ૧૦॥

નાન્યો મદસ્ત્યગતિકોઽગતિકસ્તવ સ્વં
શમ્ભોર્દયેઽઘપિશુના મયિ શશ્વદાસ્તે ।

સર્વજ્ઞતા વિદધતી તવ દુર્લભં માં
સજ્જસ્વ મા જનનિ ભૂરપદે તુ નિઃસ્વા॥ ૧૧॥

સ્વાધીનિતેન્દુમકુટાઽસિ સમર્થિતોપ  -
મન્યુપ્રભૃત્યભિમતા જગતિ શ્રુતાઽસિ ।

આયુષ્મતી જનનિ મન્તુભિરેવ ચાસિ
હા હન્ત માં ન કરુણે કથમભ્યુપૈષિ॥ ૧૨॥

શમ્ભો ત્વમેવ શરણં મમ ચન્દ્રચૂડે-
ત્યાદ્યા ગિરસ્તદુચિતસ્થિતિહાનિતો નઃ ।

સત્યેતરા અપિ વિભુર્ભજનાય યદ્યત્
ગૃહ્ણાતિ તદ્ધિ કરુણે ચરિતં ભવત્યાઃ॥ ૧૩॥

યદેશઃ કુપ્યેન્મે દુરિતવિસરૈદૈન્યધુરયા

તદા મે હૂતાવિર્ભવતુ ભવતી તસ્ય ચ પુરઃ ।
મદીયાંહઃ સંહત્યપલપનરંહઃ પ્રથયતિ
ત્વદાવિર્ભાવેઽસાવલમિહ દયે કિં  કલયિતુમ્॥ ૧૪॥

મહેશે સઙ્ક્રુદ્ધે  મદઘવિદિ મહ્યં શ્રિતજન-
શ્રમાક્ષન્ત્રી દેવિ ત્વમયિ સહસાઽઽવિર્ભવ દયે ।

મદીયાંહસ્સંહત્યપલપનરંહઃ પ્રથયતિ
ત્વદાવિર્ભાવેઽસાવલમિહ દયે કિં  કલયિતુમ્॥ ૧૫॥

ત્વયા ભાવ્યં માતર્મયિ શશિકલોત્તંસકરુણે
પ્રણમ્ય ત્વાં યાચે કતિ કતિ ભવત્યા ન હિ ભૃતાઃ ।

જગત્યેકો વર્તે ક્વચિદપિ ગતિં  કાશ્ચિદપિ ન-
ન્વપશ્યન્નૈવેદં સદૃશમગતીનાં તવ ગતેઃ॥ ૧૬॥

તવાધ્વન્યા ધન્યાસ્તવ હિ ભવનાદન્તકરિપોઃ
યદેષ્વેકેનૈનં શિરસિ ધનુષા ઘાતમદયમ્ ।

તથાન્યેન ગ્રાવ્ણાં કિરણમપરેણાસિલતયા
દયેઽનૈષીન્મૂર્ધપ્રવિદળનમપ્યમ્બ ભવતી॥ ૧૭॥

પ્રિયોઽર્થોઽયં શમ્ભોઃ પ્રસદનવિધેયાધિગમ
ઇત્યથ દ્વેષ્યોઽયં તત્પ્રસદનવિધેયક્ષતિરિતિ ।

પરોઽયં તત્રાયોદય ઇતિ ચ તદ્ધીકૃદખિલં
ન મે તદ્ધીર્મૈવં મયિ વિમુખતા તે શિવદયે॥ ૧૮॥

ક્ષિપન્ કામિન્યાદિષ્વનવધિ મિથોવૈશસધુરા-
દુરાપેષ્વેષ્વક્ષપ્રકરમધિબાલેયવદનમ્ ।

મધુસ્યન્દિદ્રાક્ષાફલકુલમિવાયુર્વિતથયન્ 
કિયત્કાલં સીદાન્યયિ મયિ કદા સ્યાઃ શિવદયે॥ ૧૯॥

કદા ગૌરીનેત્રાઞ્ચલસમુદિતાનઙ્ગચકિતાન્
કટાક્ષાંસ્તાંસ્તચ્ચ સ્મિતમધરબિમ્બે કૃતપદમ્ ।

મુખં શમ્ભોસ્તચ્ચોન્મૃદિતશરદિન્દુપ્રિયસખં
પુરસ્તાદાદધ્યાઃ પુરભિદનુકમ્પે જનનિ મે॥ ૨૦॥

અસાવર્થઃ શ્રેયાનયમિતર ઇત્યચ્છમતિદાઃ
પ્રજાનાં શર્માપ્તાવસુખવિરહે ચ પ્રતિભુવઃ ।

વિભાન્તિ શ્વાસા યદ્વિધુશકલમૌળેર્ભગવતઃ

તદેતત્ કલ્યાણ્યાસ્તવ વિલસિતં કિં  ન કરુણે॥ ૨૧॥
સ્મરારાતે શમ્ભો પુરહર શિવોમાધવ હરે
મુરારે ગોવિન્દામરવર મુકુન્દેત્યવિરતૈઃ  ।

શિવાખ્યાપીયૂષોર્મિભિરયિ   દયે માં કબળિતં
કદા વા કુર્વીરંસ્તવ ગુણઝરા મજ્જિતહરાઃ॥ ૨૨॥

સમુન્મીલજ્જ્વાલજ્વલનકલિતસ્યાન્તિકગતો
યથા તદ્વદ્દારાદ્યભિરતિહતસ્યાન્તિકગતઃ ।

અસાવીષ્ટે નોજ્જીવિતુમહહ કા તસ્ય તુ કથા
કિમન્યજ્જીવાતુસ્ત્વમસિ જગતોઽસ્યેશકરુણે॥ ૨૩॥

મયીશાનં વામાશયમતિતરાં મજ્જયતુ તે
કદા પૂરઃ સ્વૈરં કબળિતતટો દેવિ કરુણે ।

તથા દ્રાગુત્કર્ષન્ વિઘટિતવિઘાતવ્યતિકરઃ
કદેશપ્રેમાખ્યે મહતિ ચ પદે સ્થાપયતુ મામ્॥ ૨૪॥

પ્રિયો દ્વેષ્યોઽપ્યર્થસ્તુદતિ મમ બુદ્ધિં  તદિતરે-
ઽપ્યમી સ્વૈરં નિઘ્રન્ત્યહહ ગિરિશાલિઙ્ગનસુખે  ।

પ્રસક્તિઃ કા વા સ્યાદ્ ભગવતિ નમસ્તેઽર્હસિ ન માં
ઇયદ્દૂરીકર્તું  ગિરિશકરુણેઽનન્યશરણમ્॥ ૨૫॥

દયે શમ્ભોસ્તદ્ભક્ત્યમૃતલહરીં તાવકઝરાઃ
કદેહોપાનેષ્યન્ત્યલમપનયન્તઃ પ્રતિહતીઃ ।

તયા ચાત્મા મેઽસાવતિશિશિરિતો હાસ્યતિ કદા
મનોજાદ્યુન્મીલદ્ગહનદહનોત્થં પરિભવમ્॥ ૨૬॥

મહેશસ્ય પ્રજ્ઞાસમુચિતવિધાનક્ષમતયા
મમાપ્યેનોરાશેરપિ સમવમર્શે સતિ ન મે ।

સમાશ્વાસસ્યાશા નિજલહરિભિસ્તન્નનુ વિભું
વિતન્વાના મગ્નં વિહરસિ યદિ ત્વં ન કરુણે॥ ૨૭॥

દશાયામેતસ્યામપિ શિવદયે તે વિમુખતા
મયીત્થં ચેન્મગ્નો મહતિ વિપદબ્ધાવહમસૌ ।

અકીર્ત્યબ્ધૌ મગ્ના ત્વમપિ મમ યત્કિઞ્ચન ભવ-
ત્વપિ સ્વોદ્ધારે વા ભવતુ ભવતી પ્રોદ્યમવતી॥ ૨૮॥

કમલભવપદં વા કૈટભારિશ્રિયં વા
મદનભિદનુકમ્પે મઙ્ક્ષુ દાતું ક્ષમા ત્વમ્ ।

કિમુ ન દિશસિ વીતક્લેશિકામાસિકાં મે
ક્વચન શિવશિવેત્યાખ્યાનધારૈકતાનામ્॥ ૨૯॥

હિતમહિતમવૈતું વર્તિતુઞ્ચાનુરૂપં 
ન પુનરલમબોધાનીશતાભ્યાં હતોઽહમ્ ।

પ્રમથપતિદયેઽયે પાલયેસ્ત્વં કથં માં
કથમિવ ન ચ તે સ્યાત્ ખ્યાતિભઙ્ગો  ન જાને॥ ૩૦॥

તવ ભવતિ નિવાસસ્તારકાધીશમૌલિઃ
સ ચ મદઘભવોગ્રામર્ષપર્યાકુલાત્મા ।

સમવ તમનુકમ્પે ત્વદ્રસૌઘાવસેકૈઃ
મમ તદલમયિ ત્વં નાવને મેઽર્થનીયા॥ ૩૧॥

અભિલપતુ શિવાખ્યામાહરેત્યાદિદમ્ભાત્
અપિ સકૃદયમેતસ્યાખિલાર્તિં  હરિષ્યે ।

ઇતિ સતતવિનિદ્રામિન્દુમૌળેર્દયે ય-
દ્યહમિવ ન જડઃ કોઽનન્યધીર્નાશ્રયેત્ ત્વામ્॥ ૩૨॥

ચરતિ સમનુરુન્ધન્ પ્રેરણાધોરણીં  તે-
ઽનિલગતિમિવ તૂલો હ્યેષ દોષં કુતોઽસ્મિન્ ।

ગણયસિ પરતન્ત્રે મન્નિયોગાદવ દ્રાગ્-
અમુમિતિ કરુણે તં ત્વાદિશેશં મદર્થે॥ ૩૩॥

મદઘવિતતિરન્તઃ સત્વમાવિશ્ય શમ્ભોઃ
પ્રવિઘટયતિ યોગં તસ્ય તે ચાનુકમ્પે ।

તદપિ નિરુપમા મદ્દૈન્યસમ્પત્તિરેષા
પ્રતિભવતિ પુનર્વાં નિર્ભરાશ્લેષસન્ધૌ॥ ૩૪॥

દળયતુ દિગિભૌઘો દન્તકાણ્ડૈઃ કઠોરૈઃ
દહતુ દહનમાલા દારયત્વસ્ત્રજાલમ્ ।

અપિ ધુરિ પરિવૃણ્વન્ત્વબ્ધયો નૈનમાર્તિઃ 
સ્પૃશતિ શિવદયે યઃ સ્પૃશ્યતે તેઽનિલેન॥ ૩૫॥

અધિજટમસુરારાત્યાપગા ક્વાપિ લીના
મનસિજવિનિહન્તુર્મજ્જિતોઽયં ઝરૈસ્તે ।

કબળયતિ નિમઙ્ક્તુસ્સા શ્રમં ત્વં ત્વમઙ્ક્તુઃ
કથમિવ ન દયે તે સ્વર્ધુનીતો વિશેષઃ॥ ૩૬॥

પ્રભવતિ ન હિ દાતું ભદ્રમીશો વિના ત્વાં
અલમપિ તદદાતું નામ્બ સત્યાં ભવત્યામ્ ।

વિતરતિ ચ શુચં ત્વદ્વિપ્રકર્ષે સતીશઃ
કથયિતુમનુકમ્પે કસ્તવાલં પ્રભાવમ્॥ ૩૭॥

મદનશતમનોજ્ઞં મઞ્જુહાસાનનાબ્જં
શરદુડુપતિગૌરં સામ્બમર્ધેન્દુચૂડમ્ ।

દ્રવિણમયિ મદીયં દૃક્પથે ધત્સ્વ મે તત્
તવ ખલુ વશવર્તીત્યર્થયેઽહં દયે ત્વામ્॥ ૩૮॥

ત્વમસિ મદવનાર્થં નાર્થનીયા દયે યઃ
તવ ભવતિ નિવાસો દુસ્સહં તસ્ય શમ્ભોઃ ।

પ્રશમય તમમર્ષોષ્માતિરેકં મમાગઃ
પ્રભવમયિ ભવત્યા નિર્ઝરૈસ્તન્મમાલમ્॥ ૩૯॥

પશુરિવ પરિભૂતીરશ્નુવાનોઽપિ શશ્વત્
વિષયવિસરમેતં હાતુમપ્યપ્રગલ્ભઃ ।

વિષ ઇવ વિમુખસ્તે વેશ્મનીશે તથાઽહં
કથમિવ કરુણેઽઙ્ગીકારપાત્રં  તવાહમ્॥ ૪૦॥

અવિતરિ પુરહન્તર્યસ્ય સર્વસ્ય જન્તોઃ
મમ ગતિરબલાદ્યા નન્વમી સોઽહમેષામ્ ।

ઇતિ કુમતિહતસ્તં ચિન્તયે હન્ત નેશં
સ તુ કથમનુકમ્પે સ્યાન્મયિ ત્વદ્વિધેયઃ॥ ૪૧॥

વિસૃમરદહનાર્ચિર્વિપ્લુતોઽહ્નાય     શીતં
જલમિવ કરુણે સન્ત્યક્તસર્વઃ કદાઽહમ્ ।

તવ પદમુડુરાડુત્તંસમાનન્દસિન્ધું
શ્રમહરમવગાહે દત્તહસ્તો ભવત્યા॥ ૪૨॥

મકુટગવિધુનિ ત્વન્મન્દિરે સ્થિત્યલાભઃ
સ્થિતિરિયમિતરવ્યાસઙ્ગદાવાનલે  ચ ।

ફલમહહ દયેઽદઃ કસ્ય પાપસ્ય વા દ્રાક્
તદિદમુદસનીયં દૌઃસ્થ્યમમ્બ ત્વયા મે॥ ૪૩॥

તનુકરણકદમ્બં દક્ષમેવં મનસ્ત્વદ્-
ગ્રહચણમનુકમ્પે નન્વદાઃ શઙ્કરાખ્યે ।

પ્રદિશસિ મમ કિં  ન ત્વન્નિવેશે પ્રવેશં
પ્રદદતિ ભુવને કિં  પ્રાણશૂન્યાય કન્યામ્॥ ૪૪॥

સગરળમધિકણ્ઠં સાનલં ભાલદેશે
સદનમહિપરીતં સર્વતસ્તેઽનુકમ્પે ।

તદિદમુપગતા યે તાનિમાંસ્તન્વતી ત્વં
વિહરસિ જિતમૃત્યૂન્ વીક્ષિતાનપ્યમીભિઃ॥ ૪૫॥

ન વિતર પદમૈન્દ્રં ન શ્રિયં વૈધસીં  વા
શ્રિતભુજગકુલેઽપિ ક્ષ્વેળખેલદ્ગળેઽપિ ।

મમ ઘટય દયે ત્વન્મન્દિરે સમ્પ્રવેશં
વિગલિતવિવિધવ્યાસઙ્ગમેતન્મમાલમ્ ॥ ૪૬॥

તવ સમુદયરોધં તત્પરોઽસૌ વિધત્તે
સ્વકચરિતમહિમ્ના સ્વાત્મઘાતી તમેનમ્ ।

ભગવતિ નનુ ભર્તું ભ્રામ્યસીશાનુકમ્પે
તવ પરહિતનિષ્ઠા તાદૃશી સ્તૌતુ કસ્ત્વામ્॥ ૪૭॥

કિયદિવ વિમુખત્વં ચિત્સુખાત્મન્યુમેશે
રતિરપિ કિયતી મેઽન્યત્ર ધિઙ્માં મમાસ્ય ।

અસદપિ ન દયે ત્વં હાસ્યસિ ત્રાણમદ્ધા
તવ ક ઇહ નિરોદ્ધા દાસયન્ત્યાસ્તમીશમ્॥ ૪૮॥

અશ્રૂદ્ગમગદ્ગદવાગવિરલપુલકાઢ્યયા ભવે ભક્ત્યા ।
કતિ ન રમન્તે માં શિવકરુણે કુરુ તદનુગં મમૈતદલમ્॥ ૪૯॥
કરુણે તરુણેન્દુધરસ્ત્વદ્વશવર્તીતિ તવ નિશમ્ય યશઃ ।
તસ્યાવલમ્બમીહે તદ્ઘટને પ્રતિભુવા ત્વયા ભાવ્યમ્॥ ૫૦॥
જનિમૃતિદહનાર્ચિશ્શાન્તિદિવ્યામૃતૌઘે 
જનનિ શશિવિભૂષે ત્વદ્ગૃહે  સમ્પ્રવેશમ્ ।

વિઘટયદનુકમ્પે વિઘ્નવૃન્દં વિભિન્દન્
મયિ પતતુ કદા ત્વન્નિર્ઝરઃ શ્રાન્તિહારી॥ ૫૧॥

ત્વમભિજ્ઞશિખામણૌ મહેશે ભજદત્યઙ્કુશમન્તુસન્તતીનામ્ ।
યદપહ્નુતિપણ્ડિતા દયે તન્નિરવદ્યં તવ વેદ્મિ સાહસિક્યમ્॥ ૫૨॥
કરુણે કથયે કિમાજ્ઞયા તે
હ્યનુધાવત્યહહ સ્મરન્તિ યે તાન્ ।

મકુટવ્યતિષઙ્ગિચન્દ્રરેખં
મદનધ્વંસિ મદીયભાગધેયમ્॥ ૫૩॥

હરિણાર્ભકમાનને તરક્ષોરિવ કાન્તાદિમુખે ભયાનકે મામ્ ।
વિનિપાત્ય શિવો વિલોકમાનઃ કરુણે કિન્ન કદર્થ્યતે ભવત્યા॥ ૫૪॥
કરુણે તરુણેન્દુધારિણો મદ્ભરણે શંસ તવામ્બ કો વિળમ્બઃ ।
ગણિતોઽયમહં કિલાખિલાઙ્ગિષ્વયિ  કિં  તેષુ ન મામલેખયસ્ત્વમ્॥ ૫૫॥
અઘવાનિતિ મય્યસઙ્ગૃહીતે
સકલાઘાપહજાતુનામવાદઃ ।

અપિ દીનજનાવિતેતિ કીર્ત્યોઃ
અવસાદં કરુણેઽભિધેહિ શમ્ભોઃ॥ ૫૬॥

મમ શમ્ભુદયે ત્વદર્હતાયાં અહમન્યન્ન વિલોકયામ્યુપાયમ્ ।
મમ ચોદિતયાર્તિભિસ્ત્વયૈવ   શ્રયણીયા તદુપાયતા બ્રુવે કિમ્॥ ૫૭॥
પુરભિત્કરુણે પુરન્દરાદ્યૈઃ ત્વમુપાસ્યા સુલભા ન નસ્તથાપિ ।
પ્રચકાસ્તિ પરાતિદુર્લભત્વત્પદદર્શી નનુ દીનતાઽઽશ્રયો નઃ॥ ૫૮॥
ભવતીશદયે પયોદમાલા ભવતીવ્રાનલશાન્તિદાશ્રિતેષુ ।
તમસામવસાદિકાઃ શિવેક્ષાતટિતશ્ચિત્રમચઞ્ચલાઃ પ્રસૂતે॥ ૫૯॥
કરુણે શિવચન્દ્રચન્દ્રિકાઽસૌ ભવતી સન્મણિસૌધસંસદીવ ।
પ્રસૃતાઽપિ મયીહ તુચ્છકુડ્યે તિમિરં લુમ્પતુ તાવતા ક્ષતિઃ કા॥ ૬૦॥
કુતુકપરવશૈરુમાકટાક્ષૈઃ કુવલયભાજિ નવોડુપાવતંસે ।
જનનિ તવ ઝરે નિમગ્નમસ્તજ્વરભરમારચયેર્દયે કદા મામ્॥ ૬૧॥
બત સહવિહરદ્દરસ્મિતાનાં
પરિચરણાધિકૃતારવિન્દભાસામ્ ।

ભગવતિ કરુણે ત્વયેરિતાનાં પથિ
કિમસાન્યહમીશવીક્ષિતાનામ્॥ ૬૨॥

સર્વજ્ઞત્વાદિગુણાઃ સ્વાત્મત્રાણૈકલમ્પટા બહવઃ ।
શર્વસ્ય શઙ્કરાખ્યાનિર્વહણં તદ્દયે ત્વદાયત્તમ્॥ ૬૩॥
શ્રીકણ્ઠાય ક્ષ્વેળં રોચિતવત્યા દયે નનુ ભવત્યા ।
મામકમન્તુકદમ્બે કેવલમમ્બેહ વદ વિલમ્બઃ કઃ॥ ૬૪॥
શિવ ઇતિ તદ્ભક્તિરિતિ સ્મૃતિરસ્ય ચ સેતિ સાર્તિહન્ત્રીતિ   ।
ઇયદવગમય્ય શેષે વિરતિરિયં શિવદયે ન તે સદૃશી॥ ૬૫॥
અબ્જ્જયિતુમચ્યુતયિતુમપિ શિવયિતુમલમુમેશકરુણે ત્વમ્ ।
અલમસિ શિવરસિકાનામક્ષિપથે કિન્ન માં પ્રવર્તયિતુમ્॥ ૬૬॥
વિજયસ્વ સિદ્ધ્યતાત્તવ વિધુશેખરવિપ્રલમ્ભનૈપુણ્યમ્ ।
મન્મન્તુભિરુન્મિષતુ ચ માતઃ કરુણે પિચણ્ડિલત્વં તે॥ ૬૭॥
કરુણે યદિ મન્મન્તૂન્ કબળયસિ ન વિપ્રલબ્ધગિરિશા ત્વમ્ ।
કા મમ ગતિસ્તવાપિ ચ કા ગતિરાગોભિરેવ જીવન્ત્યાઃ॥ ૬૮॥
કરુણે ત્વદધ્વગાનાં કામાદ્યા યે દ્વિષસ્તદુન્મથને ।
ગિરિશં ત્વયેરયન્ત્યા કૃતોઽસ્ય ભીમોગ્રનામસંસર્ગઃ॥ ૬૯॥
શર્વં પ્રતિ મન્મન્તુષુ સર્વજ્ઞતયા નિવેદ્યમાનેષુ ।
આધૂયતામમું દૃઢમાલિઙ્ગ્ય  દયે નયાશુ પરવશતામ્॥ ૭૦॥
અહહ ગિરિશૈકતાનામભિલષિતસ્થિતિમનાપ્તવતિ મયિ તામ્ ।
આર્તિષુ   મજ્જતિ વર્તિતુમર્હસિ   ન સ્તબ્ધમેવમીશદયે॥ ૭૧॥
નાગાંસિ યન્મહાન્ત્યપિ ગણ્યન્તે ગુણકણો બહુ ક્રિયતે ।
ગિરિશેન તદનુગૈરપિ તદ્ ગિરિશે ત્વન્નિવેશતઃ કરુણે॥ ૭૨॥
મતિવાગપદેઽનન્તે મહેશ્વરે મનનનમનપૂજાભિઃ ।
આગોભિરભાવિ ગુણૈરનુકમ્પે તસ્ય તવ પરિષ્વઙ્ગાત્ ॥ ૭૩॥
અવરુન્ધત્યા કરુણે હરં ત્વયા તસ્ય મામકસ્વાન્તમ્ ।
ગેહં ક્રિયતામયિ મે સાહઙ્ક્રિયતાજ્વરં  જિહીર્ષસિ ચેત્॥ ૭૪॥
કામારિણા નિવિષ્ટૈઃ કામાદિભિરશરણસ્ત્વહં કરુણે ।
તાડ્યે કિલ કિન્ન ત્વં તત્ જ્ઞપયસિ તચ્ચ કિન્ન વારયસિ॥ ૭૫॥
અન્તકહરં પદં તવ હન્ત દયે ઘ્રાતુમપ્યનર્હં મામ્ ।
અકરોદ્દુર્વિધિરસ્તુ    તદપનયને તવ વિલમ્બનં નાર્હમ્॥ ૭૬॥

dayAshatakam2.pdf 9



દયાશતકમ્

દૃષ્ટે મયા ત્વદોકસિ દૃશાઽનયા સર્વમઙ્ગળાશ્લિષ્ટે  ।
કરુણે કા તવ હાનિઃ કતિ કતિ તદ્દર્શિનસ્ત્વયા   ન કૃતાઃ॥ ૭૭॥
દુગ્ધાર્થિનો   મુનિશિશોર્દુગ્ધામ્બુનિધિર્વશં નીતઃ ।
જલધિરપરસ્ય હસ્તે જલકણતાં શિવદયે ન તેઽસ્તિ ભરઃ॥ ૭૮॥
અવતંસિતેન્દુકન્દળમાજ્ઞાવશવર્તિપવનતપનાદિમ્   ।
કલયે દયે તવ ઝરં કર્મપરબ્રહ્મગન્ધિનિશ્વાસમ્॥ ૭૯॥
કરુણેઽઙ્ગીકુર્યા  માં કદાઽમ્બ તમુમાસખં ચિદાકારમ્ ।
ગલહસ્તિતવિષયાન્તરમાસીનં મન્મતૌ કદા કુર્યાઃ॥ ૮૦॥
ભયવિરહમન્તકાત્ત્વં પ્રદિશ પરસ્યેવ ન મમ કિન્તુ ભયમ્ ।
યેન શિવેઽભિરતસ્સ્યાં શિવાનુકમ્પે પ્રસીદ તદલં મે॥ ૮૧॥
ગૌરીસખમુડુગૌરં કન્દર્પસહસ્રસુન્દરાકારમ્ ।
નીલગ્રીવમુદારં નિધેહિ મન્મનસિ તવ દયે પૂરમ્॥ ૮૨॥
ક્રન્દેયં બત કં પ્રતીહ બલિના કામેન કામાન્તકઃ
કામં પશ્યતિ પીડ્યમાનમપિ માં કાલેન કાલાન્તકઃ ।

ત્વં ચેત્તસ્ય વિભોર્ભવત્કૃતપરિષ્વઙ્ગૈરપાઙ્ગૈર્દયે 
મામામોદયસે ક્ષતિસ્તવ તુ કા કિં  સ્યાચ્ચ મેઽસૌ દશા॥ ૮૩॥

નિદ્રાલસ્યભરો વપુષ્યતિજરાદુસ્સઙ્ગ  ઈર્ષ્યા મતિઃ
યત્ર ક્વાપિ હિ કૈશ્ચિદિત્થમશુભૈર્વિઘ્નૈઃ   પરીતસ્ય મે ।

ઈશાનેઽભિરતિશ્ચ નિર્વૃતિકથા ક્વેશાનુકમ્પે કદા
દીનાન્વેષિણિ માં ત્વદભ્યુપગમો દીનાગ્રગણ્યં સ્પૃશેત્॥ ૮૪॥

તરણે ભવસ્ય શરણૈષિણા મયા દુરિતાનિ હન્ત ચરિતાન્યલં દયે ।
ઉચિતાનિ નૈવ રુચિતાનિ માનસે લપિતાનિ ચૈવ કુપિતાકૃતીનિ  મે ।
શમનાવલેપદમનાવહાઽમ્બ
કિન્વપુષત્ ન ખિન્નવપુષં મૃકણ્ડુજમ્ ।

ભવતી મદીયભવતીવ્રતાપહૃત્
તરુણેન્દુચૂડ કરુણે ન કિં  ભવેત્॥ ૮૬॥

ઉચિતં તવોપરચિતં દયે ન કિં
પ્રબલાપરાધકબળાર્પણં મયા ।

અયિ શર્વમમ્બ મયિ શર્મદં ન કિં
વિતનોષિ શંસ બત નો યશોઽસ્ત્યતઃ॥ ૮૭॥

ગરળે હરસ્ય તરળેતરાં રુચિં
ભવતી દયેઽર્પિતવતી   ન મેઽમ્હસિ ।

ઉદિતાદરાઽત્ર વિદિતા કરાળતા
મહિતા ન સા કિમહિતાવહા તવ॥ ૮૮॥

કલિનાઽમુનાઽતિબલિના કદર્થિતઃ 
સ્વહિતે ક્ષમો ન વિહિતેઽસ્મિ માદૃશામ્ ।

અવને શ્રમસ્તુ તવ નેશિતુર્દયે જગતિ
ત્વયૈવ સગતિસ્તદસ્મ્યહમ્॥ ૮૯॥

વલભેદનાદિસુલભેતરં હરં
સ્મરતો દળામ્બુ કિરતોઽપિ નિર્વસોઃ ।

નયસે વશં કલયસેઽદ્ભુતં દયે-
ઽહમસાવપીહ કિમસાનિ તે પદમ્॥ ૯૦॥

સ્મરણં પ્રણામકરણં તથાભિધા-
ગદનઞ્ચ જાતુચિદનઙ્ગવૈરિણઃ  ।

પરમં ભવાર્તિહરમમ્બ   દેહિનાં
ત્વદયે ગતિસ્તવ દયે ગરીયસી॥ ૯૧॥

ભવતાપભીતમવતાઽખિલં જનં
પુરમર્દનેન પરમર્જ્યતે યશઃ ।

ઘનમમ્બ યદ્ભુવનમઙ્ગળં  દયે
તદયે શ્રમચ્છિદુદયે ત્વદાશ્રયાત્॥ ૯૨॥

ભુવને તવામ્બ નવને પટુર્દયે
પરમત્ર કો નુ ઝરમજ્જિતઃ સ તે ।

શ્રિતમન્તુશૈલશતમન્તકાન્તકો-
ઽખિલવેદિતા ન કિલ વેદિતું ક્ષમઃ॥ ૯૩॥

મનસેહ સર્વમનસેવ યદ્વહે
હરમેકમેવ ન રમે હિ વિસ્મરન્ ।

તદિમં ત્વમેવ હૃદિ મન્તુમાશુ મે
કરુણે યતસ્વ તરુણેન્દુશેખરમ્॥ ૯૪॥

કિમતો મમામ્બ વિમતો ભવાર્ણવઃ
તુદતીહ માં ન નુદતીદૃશં શુચમ્ ।

ગિરિજાપતેરુપરિ જાતુ મે દયે
હૃદયં કુરુષ્વ સદયઞ્ચ તઞ્ચ મામ્॥ ૯૫॥

ચરણં નતાર્તિહરણં   વિભોર્દયે
નૃતમો ભજેત કતમો વિના ત્વયા ।

તદમું તવામ્બ પદમુન્નતં નય
પ્રભવે મદર્થિવિભવેઽર્થિની     ભવ॥ ૯૬॥

કમલાસનશ્ચ કમલાપતિશ્ચ તે
કલયાઽઽપ્નુતાં હિ તુલયા વિહીનતામ્ ।

સ્વકરાવલમ્બસુકરામૃતશ્રિયં
કુરુ મે કુલેશિતુરુમેશિતુર્દયે॥ ૯૭॥

અપરાધજાલમપરા નુદેત કા
ભવતીં  વિનોદ્ધૃતવતી જગદ્દયે ।

જનનીં  પ્રમોદજનનીમૃતે શિશોઃ
શમલં પ્રમાર્જિતુમલં   પરા તુ કા॥ ૯૮॥

ઉમાપતિરમાપતી મમ શિવૌ જહીતાં મનો
ન જાતુ કરુણે યથા કુરુ તથૈવ બુદ્ધિં  દૃઢામ્ ।

તથૈવ રસનામમૂં શિવ શિવેતિ વાગુદ્ધરાં
ન ચૈતદુભયં વિના કિમપિ મેઽભિલાષાસ્પદમ્॥ ૯૯॥

પ્રસીદ કરુણેઽધુના મનસિ મે શિવં સ્થાપયા-
નપાયિનમુમાસખં કુરુ ચ મય્યનુગ્રાહકમ્ ।

તથાઽનિશમિહાસનં શિવપદસ્ય જિહ્વાઞ્ચલે
દદસ્વ મમ કાઙ્ક્ષિતદ્વયમિદં ત્વદેકાયનમ્॥ ૧૦૦॥

કાલેઽન્તિમે શિવદયે મમ તે પ્રસાદાદ્
એતાવદેવ હૃદયે દૃઢમાવિરસ્તુ ।

યદ્-દ્વયક્ષરં શિવ શિવેતિ તવાસ્પદીય
મોક્ષપ્રદં ભુવનમઙ્ગળનામધેયમ્ ॥ ૧૦૧॥

એવં દયાસ્તવમિમં પઠતાં હિ ભક્તયાઽઽ-

રોગ્યાયુરચ્છશિવભક્તિધનર્દ્ધિવિદ્યાઃ   ।
અગ્ર્યાન્ સુતાનપિ યશશ્ચ વિમુક્તિમન્તે
શ્રીપાર્વતીશકરુણા દિશતિ પ્રહૃષ્ટા॥ ૧૦૨॥

ઇતિ શ્રીશ્રીધરવેઙ્કટશાર્યવિરચિતં દયાશતકં સમ્પૂર્ણમ્ ।

Proofread by Aruna Narayanan

DayAshatakam

pdf was typeset on June 28, 2023

Please send corrections to sanskrit@cheerful.com

dayAshatakam2.pdf 13


	Document Information
	Document Text
	Document Credits

